
Tamantimam Gurum Bhaje

ತಮಂತಿಮಂ ಗುರುಂ ಭಜೇ

ಗುರುಗೋವಿಂದಸಿಂಹಂ ಅಭಿಲಕ್ಷ್ಯ ವಿಲಿಖಿತಾ .

ಜ್ವಲತ್ತಡಿದ್ಘನೋ ಯಥಾ ಸುಖೋದಕಪ್ರದಸ್ತಥಾ
ಪ್ರಚಂಡಖಡ್ಗಧಾರಿಣಂ ತಥಾ ದಯಾರ್ದ್ರಚೇತಸಂ .

ಜಯಪ್ರಣಾದಘೋಷಕಂ ಪದಪ್ರಹಾರಕಂಪಕಂ
ಧುರಂಧರಂ ರಿಪುಚ್ಛಿದಂ ತಮಂತಿಮಂ ಗುರುಂ ಭಜೇ .. 1..

ಗುರೋರ್ಯಥಾರ್ಥನಾಮ್ನ ಆತ್ಮಜೋ ಬಹಾದುರಸ್ಯ ಭೋಃ
ತಥೈವ ವೀರರಕ್ತಸಂಯುತೋ ವಿನಾಶನಾಯ ಚ .

ಕೃತಪ್ರತಿಜ್ಞ ಏವ ಪ್ರಾಣಘಾತಕಸ್ಯ ಯಃ ಪಿತು-
ರ್ಧುರಂಧರಂ ರಿಪುಚ್ಛಿದಂ ತಮಂತಿಮಂ ಗುರುಂ ಭಜೇ .. 2..

ಹಿಮಾಲಯಸ್ಯ ಬಿಭ್ರದುನ್ನತಿಂ ಸ್ಥಿರತ್ವಮೇವ ಚ
ಗಭೀರತಾಂ ಚ ಸಾಗರಸ್ಯ ಸೂರ್ಯವತ್ ಪರಂತಪಃ .
ಸ್ವಧರ್ಮರಕ್ಷಕೋ ಹಿಯಸ್ತ್ಯಜೇದಸೂನಪಿ ದ್ರುತಂ
ಧುರಂಧರಂ ರಿಪುಚ್ಛಿದಂ ತಮಂತಿಮಂ ಗುರುಂ ಭಜೇ .. 3..

ಅತೀತಸಂಖ್ಯಮಪ್ರಮೇಯಸಾಧನಂ ದ್ವಿಷದ್ಬಲಂ
ದಲಂ ಚ ಮುಷ್ಟಿಮೇಯಮಲ್ಪಸಾಧನಂ ಕ್ವ ರೇ ಗುರೋಃ .
ತಥಾಪಿ ಸಾಹಸೇನಯಸ್ಯ ಲಭ್ಯತೇ ಜಯೋಽಧುನಾ
ಧುರಂಧರಂ ರಿಪುಚ್ಛಿದಂ ತಮಂತಿಮಂ ಗುರುಂ ಭಜೇ .. 4..

ಅಹೋ ಕ್ವ ಕೋಮಲಾ ತನುಃ ಕ್ವ ಚೇಷ್ಟಕಾಚಯೋ ದೃಢಸ್
ತಥಾಪಿ ಧರ್ಮಮೋಕ್ಷಣಾದ್ ವರಂ ಮೃತಿರ್ಹಿ ಸ್ವೀಕೃತಾ .

ಯದೀಯಪುತ್ರಯುಗ್ಮಹೃತ್ಸ್ಥಿರತ್ವಮದ್ಭುತಂ ಸ್ಮೃತಂ
ಧುರಂಧರಂ ರಿಪುಚ್ಛಿದಂ ತಮಂತಿಮಂ ಗುರುಂ ಭಜೇ .. 5..

ಪ್ರವೃದ್ಧವೇಗನಿಃಶ್ವಸತ್ತುರಂಗಕೋಪವಹ್ನಿನಾ
ಲಪಲ್ಲಪಲ್ಲಪಲ್ಲಪತ್ಕೃಪಾಣಜಿಹ್ವಯಾ ಪುನಃ .
ಪ್ರಚಾರಿತಂ ದ್ವಿಷದ್ವನೇ ಭಯಂ ಹಿಯೇನ ಸಿಂಹವತ್
ಧುರಂಧರಂ ರಿಪುಚ್ಛಿದಂ ತಮಂತಿಮಂ ಗುರುಂ ಭಜೇ .. 6..

ಕಕಾರಪಂಚಕಂ ವಹನ್ಮೃಗೇಂದ್ರತುಲ್ಯವಿಕ್ರಮಃ

ತಮಂತಿಮಂ ಗುರುಂ ಭಜೇ

ಕರಸ್ಥಜೀವಿತೋ ಮುದಾ ದ್ವಿಷದ್ವಿಮರ್ದನೋದ್ಯತಃ .
ಭಯಂಕರೋ ಮರುದ್ಗಣೋ ಯದೀಯಶಿಷ್ಯಸದ್ಗಣೋ
ಧುರಂಧರಂ ರಿಪುಚ್ಛಿದಂ ತಮಂತಿಮಂ ಗುರುಂ ಭಜೇ .. 7..

ಕೃಷ್ಣಲಾಲನಾದಾನಃ (1967)
ಏಮ ಏ.,ಡೀ.ಏ.ವೀ. ಕಾಲೇಜ,ಚಿತ್ರಗುಪ್ತರೋಡ,ದೇಹಲೀ .

